
Cofnodion Cyfarfod Pwyllgor Cyflogaeth Cyngor Cymuned Llandybïe a 

gynhaliwyd yn Swyddfeydd y Cyngor, Y Stryd Fawr, Llandybïe ac arlein drwy 

gyfrwng Microsoft Teams ar ddydd Llun, Ionawr 18fed, 2024 am 6.30 yh. 

 

Presennol   

Cynghorwyr C. Thomas Mrs A. E. Evans A. Jones 

 R.A. Davies  

    

Yn mynychu arlein  D. Thomas   

Ymddiheuriadau  

Absennol:  

S. E. Thomas 

D. Jones 

 

I. Rh. Llewelyn 

 

 

    

375. 

Datganiadau o Fuddiant 

Dim. 

 

376. 

 

Derbyn ymddiheuriadau am absenoldeb 

 

Y Cynghorydd S. E.  Thomas. 

 

377. 

 

Y Clerc i egluro’r strwythur cyflog diweddaraf. 

 

Roedd y Clerc wedi sôn, mewn manylder, am strwythur cyflog y Clerc a’r Swyddog 

Cyllid Cyfrifol a’r Swyddog Gweinyddol, ac wedi amlygu’r cyflog cychwynnol a 

hysbysebwyd, sef Pwynt Graddfa 29 i 32 o strwythur cyflog swyddogol Cymdeithas 

Clercod Cynghorau Lleol a bod ‘codiad cyflog yn yr arfaeth’, ynghyd â’r dyfarniad 

cyflog cenedlaethol a ychwanegwyd at hyn ym mis Rhagfyr 2022 wedi iddo 

gychwyn yn ei swydd.   

 

Esboniodd y Clerc nad oedd wedi cymryd yr opsiwn o dderbyn pwynt cyflog 

cynyddol i bwynt 30 yn Ebrill 2023 oherwydd ei fod o’r farn bod angen iddo dreulio 

blwyddyn gyfan yn y swydd, a’i fod yn hapus gyda’r dyfarniad cyflog cenedlaethol a 

ychwanegwyd at ei gyflog mor fuan wedi iddo ddechrau’r swydd. Serch hynny, 

roedd am nodi nad oedd wedi derbyn taliad ychwanegol am ofalu am waith y 

Swyddog Gweinyddol yn ystod Mehefin a Gorffennaf 2023, er ei fod wedi’i gofnodi 

ei fod yn cael gwneud hynny.  

 

Aeth y Clerc ymlaen i egluro bod Cyflog Cenedlaethol pellach wedi’i gytuno ar, a 

hynny am yr ail flwyddyn yn y swm o 6%, a bod hyn wedi’i ôl-ddyddio hyd at Ebrill 

2023. Hefyd, esboniodd ei fod dal ar bwynt 29 ond y byddai hyn yn codi i bwynt 30 

yn Ebrill 2024.  

 

Gwahoddod y Clerc unrhyw gwestiynau ynghylch ei strwythur cyflog ers iddo 

ddechrau yn ei waith yn Rhafyr 2022.  

Gofynnodd y Cynghorydd A. Jones os oedd nawr yn amser da i gynnal Adolygiad 

Swydd o ran y rôl, a’r oriau sydd eu hangen i gyflawni’r rôl. Atebodd y Clerc er ei 

fod ar bob achlysur yn hyblyg, roedd ganddo gytundeb yn ei le ac y byddai newid y 

cytundeb hwnnw neu ostwng ei oriau gwaith yn golygu y byddai’n ystyried 

cyfleoedd cyflogaeth eraill, gan nad oedd, o ganlyniad i’w oedran a’i sefyllfa 

ariannol, yn gallu derbyn gostyngiad yn ei oriau gwaith. Hefyd, dywedodd y Clerc y 

byddai wedi bod yn briodol adolygu’r swydd cyn ei hysbysebu ym mis Hydref 2022.  

 

Dywedodd y Cynghorydd A. Jones ei fod am sicrhau’r Clerc nad oedd hyn yn sylw 

personol o ran y Clerc a’i berfformiad, neu mewn unrhyw ffordd yn ymgais i 

danseilio’r cytundeb cyflogaeth a oedd yn ei le, ond yn unig i weld pa oriau gwaith y 

dylai fod yn briodol i’r rôl, a p’un ai oedd angen mwy neu lai o oriau gwaith a 

chyflog; roedd o’r farn y byddai adolygiad, gan ddilyn cyngor a chyfarwyddyd Un 

Llais Cymru yn dangos, o leiaf, bod y Cyngor yn ceisio profi ei fod yn darparu 

gwerth am arian yn erbyn y praesept, ac efallai bod modd edrych ar esiamplau o 

Gynghorau Cymuned eraill fel meincnod.  Roedd hefyd wedi’i nodi y byddai 

cymwysterau megis CILCA yn fuddiol i’r swydd ac, ar yr adeg hon, gofynnodd y 

Cynghorydd R. A. Davies am ddiweddariad, gan fod y Clerc wedi sôn yn ei 

gyfweliad y byddai’n ystyried ennill cymhwyster CILCA. Eglurodd y Clerc ei bod 

wedi bod yn flwyddyn brysur ond ei fod yn archwilio’r opsiwn o ran costau ac 

argaeledd amser ar gyfer y flwyddyn nesaf.  

 

Roedd y Cadeirydd, y Cynghorydd C. Thomas, am iddo gael ei nodi na ddylai’r 

Clerc deimlo mewn unrhyw ffordd bod ei swydd yn cael ei gwestiynu neu mewn 

perygl, a bod hyn wedi’i gydnabod gan y cynghorwyr a oedd yn bresennol, a holodd 

os oedd adolygiad o’r fath wedi’i gynnal yn ystod y blynyddoedd diwethaf.   

 

Dywedodd y Cynghorydd R. A. Davies nad oedd yn credu bod hyn wedi digwydd 

ond ei fod yn teimlo bod adolygiad o’r swydd yn syniad da, yn enwedig os y byddai 

preswylwyr yn gofyn iddo gyfiawnhau cyflogau’r Clerc a’r staff ac y byddai’n gallu 

eu cyfeirio at arolwg annibynnol er mwyn dangos iddynt dystiolaeth o werth am 

arian.  

 

Roedd y Clerc wedi pwyntio allan bod cyflogau staff yn gyfrinachol ac ni ddylid eu 

trafod gyda aelodau’r cyhoedd y tu allan i’r cyfarfod. Roedd y Cynghorydd A. Jones 

wedi atgoffa’r Clerc bod cyflogau staff yn fater o gofnod cyhoeddus. Roedd y Clerc 

yn cytuno â hyn, ond am nodi ei fod yn amhriodol bod cyflogau staff yn cael eu 

trafod mewn sgyrsiau cyffredin y tu allan i gyfarfodydd, a dylai’r ffaith bod enwau’r 

staff yn cael eu nodi yn erbyn taliadau cyflog misol yn adran gyllidol y Cyfarfodydd 

Cyffredin fod yn ddigonol.      

 

Gofynnodd y Cynghorydd R. A. Davies am eglurhad pellach ynghylch y cyflogau 

presennol, cadarnhad o’r cyflogau a fyddai yn eu lle o Ebrill 2024 ymlaen, a 

chyfanswm cyllideb cyflogau’r staff bryd hynny. Eglurodd y Clerc bod y ffigyrau 

wedi’u hamlinellu’n glir yn y ddogfen ei fod wedi’i darparu, a bod y gyllideb 

bresennol ar gyfer y staff, heb edrych ar y gyllideb gyfan, tua £53 mil. Byddai’r swm 

yn uwch yn y flwyddyn ariannol gyfredol oherwydd ei fod, fel Clerc, wedi gweithio 

ochr yn ochr â’r cyn-Glerc am fis ym mis Rhagfyr 2022, a fyddai’n golygu nad oedd 

cost cyflog y cyn-Glerc wedi’i gynnwys pan gafodd y gyllideb ei gosod ar gyfer y 

flwyddyn 2022/23.   



Ionawr 18fed, 2024   
 

____________________________ 

Cadeirydd 

                                                            261 

 

Holodd y Cynghorydd R. A. Davies ynghylch effaith pensiynau’r staff ar gyfanswm 

y gost. Eglurodd y Clerc bod y cyn-Glerc a’r cyn-Swyddog Gweinyddol wedi dewis  

peidio â chymryd rhan yn y cynllun statudol sy’n gofyn bod y Cyngor, fel cyflogwr, 

yn talu cyfraniadau pensiwn. Aeth y Clerc ymlaen i ddweud nad oedd wedi cymryd 

unrhyw daliadau pensiwn yn ystod ei flwyddyn gyntaf chwaith, ond ei fod ef a’r 

Swyddog Gweinyddol erbyn hyn wedi penderfynu ymuno â’r cynllun, a’i fod fel 

Clerc nawr yn gofyn i Gronfa Bensiwn Dyfed a’r Cynllun NEST i lunio cynigion. 

Roedd y Cynghorydd am wybod faint y byddai hyn yn ychwanegu at y gyllideb staff. 

Eglurodd y Clerc bod taliadau pensiwn yn orfodol ond ei fod o’r farn, wedi iddo 

ystyried y ffigyrau manwl, y byddai’n ychwanegu oddeutu £6 i £8 mil at y gyllideb 

 

Roedd y Cynghorydd A. Jones yn teimlo y byddai Adolygiad Swydd yn syniad da, a 

gofynnodd bod y Clerc yn cytuno i archwilio’r opsiwn hwn; roedd y Clerc wedi 

dweud unwaith eto ei fod yn gytûn, ond nad oedd ei gytundeb yn agored i drafodaeth 

a’i fod am iddo gael ei nodi y dylai’r fath adolygiad fod wedi’i gynnal cyn bod y 

swydd yn cael ei hysbysebu. Roedd y Cynghorydd A. Jones wedi ail-adrodd nad 

oedd cytundeb y Clerc, yn ei farn ef, yn cael ei gwestiynu, a chafodd hyn ei 

gadarnhau gan y Cynghorydd R. A. Davies, a oedd wedi datgan bod hyn ond yn 

ymarfer i ddangos bod y Cyngor yn craffu ar yr agwedd gwerth am arian, yn 

enwedig os, yn y blynyddoedd i ddod, y byddai’r praesept yn cael ei godi.   

 

Roedd y Cynghorydd A. E. Evans wedi pwyntio allan tra bod sylwadau wedi’u 

gwneud bod rôl y Clerc wedi dod yn haws ers bod y trosgwlyddiad asedau wedi dod 

i ben, roedd hi o’r farn bod hyn yn bychanu llawer o’r agweddau sydd wedi’u 

hychwanegu at y rôl. 

 

Roedd y Cadeirydd, y Cynghorydd C. Thomas, am i hyn gael ei wneud yn glir, a 

ddim am i’r Clerc deimlo fod ei rôl yn cael ei gwestiynu neu nad oedd yn cael ei 

werthfawrogi. 

 

Daeth y Clerc â’r eitem agenda i ben drwy esbonio strwythur cyflog y Swyddog 

Gweinyddol, a’i fod wedi’i osod a’i hysbysebu ar Bwynt 5 strwythur cyflog 

swyddogol Cymdeithas Clercod Cynghorau Lleol ac, oherwydd y dyfarniad Cyflog 

Cenedlaethol o 6% a gyhoeddwyd yn Tachwedd 2023, roedd y gyfradd yr awr wedi 

codi, a’i ôl-ddyddio i ddyddiad cychwyn y swydd sef Awst 1af 2023. 

 

Er gwybodaeth, eglurodd y Clerc nad oedd gan y swydd strwythur cyflog graddol, a’i 

fod yn ddi-symud ar Bwynt 5 ac, i ddangos unrhyw godiadau at y dyfodol, y 

byddai’n dibynnu ar ddyfarniadau Cyflog Cenedlaethol. 

 

Cytunwyd derbyn adroddiad y Clerc ynghylch strwythurau cyflog fel un cywir, ac 

argymellwyd bod y Clerc yn archwilio cost ac argaeledd Un Llais Cymru i gynnal 

Adolygiad Swydd o swyddi’r Clerc a’r Swyddog Cyllid Cyfrifol ac i adrodd yn ôl, 

yn y Cyfarfod Cyffredin nesaf a gynhelir ar Ionawr 31ain 2024 i gadarnhau os oedd 

Un Llais Cymru yn cytuno bod hyn yn bosibl.  

 

378. 

 

Y Cadeirydd i roi trosolwg o Arfarniad Blynyddol y Clerc. 



Ionawr 18fed, 2024   
 

____________________________ 

Cadeirydd 

                                                            262 

 

Rhoddwyd drosolwg gan y Cadeirydd o Arfarniad Blynyddol Cyntaf y Clerc a’r 

Swyddog Cyllid Cyfrifol, a gynhaliwyd ar sail un-i-un. 

 

Roedd y Cynghorydd R. A. Davies o’r farn bod hi’n faich annheg ar y Cadeirydd bod 

gofyn i’r Cadeirydd gynnal yr arfarniad yn bersonol, ond atebodd y Cadeirydd ei bod 

ond wedi dilyn canllawiau’r blynyddoedd blaenorol.  

 

Roedd y Clerc wedi cadarnhau bod y Rheol Sefydlog, Pwynt 19, ‘Materion Staff’ 

wedi’u dilyn a’i fod wedi ymgynghori gyda’r cyn-Glerc i gadarnhau’r broses a oedd 

ddilynwyd yn flaenorol. Roedd wedi dilyn hyn drwy ebostio Un Llais Cymru – ebost 

a gopïwyd at y Cadeirydd – i gadarnhau bod y broses yn un cywir.   

 

Roedd y Cadeirydd wedi cadarnhau ei bod wedi cynnal yr arfarniad yn seiliedig ar y 

fformat a’r ffurf a ddefnyddiwyd yn flaenorol, a’i bod am ddyfarnu i’r Clerc Gradd B 

yn gyffredinol i adlewyrchu’r hyfforddiant mewnol ac allanol y mae wedi ymgymryd 

ag ef, a bod ei weledigaeth ynghylch dyfodol y rôl wedi gwneud argraff arni. Roedd 

y Cadeirydd bellach am nodi ei bod o’r farn bod y Clerc yn berson onest ac agored 

iawn ac, ambell waith, ei fod yn poeni’n ormodol ynghylch bod yn dryloyw.  

 

Ar yr adeg hon gofynnodd y Cynghorydd R. A. Davies os oedd yn gallu holi unwaith 

eto ynghylch y taliadau cyflog a phensiwn ychwanegol y soniwyd amdanynt yn yr 

eitem agenda blaenorol, a faint y byddai’n ychwanegu at y gyllideb staff. Eglurodd y 

Clerc y byddai, yn fras, heb edrych ar ffigyrau manwl, tua £8 neu £9 mil.  

 

Dychwelodd y Cadeirydd at yr agenda, gan ddatgan bod yr Arfarniad Blynyddol 

wedi bod yn drafodaeth ddwy-ffordd, a’i fod wedi’i gwblhau. Gwnaeth y 

Cynghorydd A. Jones gais bod hwn y cael ei gadw ar ffeil fel cofnod cywir.  

 

379. 

 

Y Clerc i roi trosolwg o’r hyfforddiant staff ar gyfer 2024/25 

 

Cafwyd trosolwg byr gan y Clerc o’r hyfforddiant arfaethedig, a chyfeiriodd at yr 

hyfforddiant cychwynnol yr oedd ef a’r Swyddog Gweinyddol wedi ymgymryd â 

tra’n cysgodi’r Arolygydd Parc.  

 

Aeth y Clerc yn ei flaen i egluro ei fod o’r farn bod y mater o arolygiadau parc wedi 

gadael y Cyngor mewn man bregys wedi i’r arolygwr a gontractwyd yn flaenorol 

ddod â’i wasanaeth i ben heb rybudd. Roedd y Cynghorydd A. E. Evans yn teimlo y 

dylid cynnal ymarfer tendro; mewn ymateb, ac oherwydd y brys, esboniodd y Clerc 

ei fod wedi gwneud hyn, ac wedi derbyn tri dyfynbris, sef un o £9,000 a dau yn 

agosach at y gost bresennol o £4,000.  

 

Gofynnodd y Cynghorydd A. Jones am fanylion, ac esboniodd y Clerc bod Cymuned 

Llannon wedi estyn llaw drwy gynnig gwasanaeth ei arolygwr hwy; roedd hyn yn 

golygu bod ein harolygiadau ar gyfer Rhagfyr ac Ionawr yn gyfredol a’n bod yn iawn 

o ran indemniad. 

Gofynnodd y Cynghorydd A. Jones a’r Cynghorydd A. E. Evans ill dau am eglurhad 

ynghylch bwriad y Clerc i hyfforddi i wneud yr arolygiadau ei hun, ac arbed £4,000 

i’r Cyngor. Eglurodd y Clerc y byddai’r cwrs dau-ddiwrnod, ar gost o £600, yn ei 

alluogi i fod yn gymwys i gynnal yr arolygiadau. Roedd y ddau gynghorydd wedi 

gofyn os oedd ‘marcio ein gwaith ein hunain’ yn dderbyniol; atebodd y Clerc, er y 

byddai’n ymchwilio’r agweddau technegol, y byddai’r Arolwg Blynyddol a gynhelir 

gan y Cyngor Sir yn dilysu ei waith.   

 

Gofynnodd y Cynghorydd A. Jones bod hyn yn cael ei ystyried a’i adrodd ar yng 

Nghyfarfod Llawn y Cyngor a gynhelir ar Ionawr 31ain er mwyn cadarnhau cost yr 

hyfforddiant, gan nad yw wedi’i gyllido ar hyn o bryd.  

 

 

 

Gan nad oedd unrhyw fusnes pellach i’w drafod, daeth y Cadeirydd â'r cyfarfod i ben 

am 7.20 yh.  


